
oe poenja perdjandjian, lekasan soeroe loe poenja mah dateng lamar, sopenja kita bisa lekas kawin.“

„Omong betoel-betoel, Bok-hiang, goea kira loe tjoema takoetin sadja sama goea. Dari mana loe bisa dapet taoe itoe perkara?“

„Loe traoesa perdoeli goea dapet taoe dari mana, tapi goea taoe terang engga boleh djadi salah. Bermoelah goea djoega engga begitoe pertjaja, dan kirain memangnja sadja laat sedikit, tapi sampe sekarang soeda berdjalan doewa boelan satengah, mana boleh djadi salah lagi!“

„Soeda doewa boelan satengah, loe kata?“

Bok-hiang manggoeti kapalanja sembari toendoek.

„Goea tadinja kira baroe-baroe ini sadja, tapi kanapa sampe begitoe lama loe baroe kasi taoe sama goea?“

„Loe kata goea baroe kasi taoe sekarang?“

„Ja.“

„Kaloe begitoe betoel loe tjoema maoe boeat maen-maen sadja sama goea. Apa loe engga inget itoe satoe malem goea soeda kasi taoe sama loe?—itoe malem tempo goea engga maoe loe adjakin ka mari!“

Koei-tjoan berdiam sabentaran, kamoedian laloe ia berkata:

„Betoel itoe malem loe ada kata begitoe, tapi goea kira loe maen-maen sadja boeat tampik goea poenja permintahan.“

